
EDUS -PRIJEDLOG:

IZMJENE I DOPUNE PREDNACRTA ZAKONA O OSNOVNOM ODGOJU I  OBRAZOVANJU 

I

POGLAVLJE X - UČENICI S TEŠKOĆAMA U RAZVOJU (U DALJEM TEKSTU UČENICI S

TEŠKOĆAMA)
  Član 67 (Vrste teškoća) mijenja se  i glasi:
 (Principi obrazovanja učenika s teškoćama)

U članu 67:

- Stav (1) koji glasi: 
Vrste teškoća su:
a) oštećenje vida

b) oštećenje sluha

c) poremećaji govorno - glasovne komunikacije i specifične teškoće u učenju 

d) motoričke teškoće

e) intelektualne teškoće

f) poremećaji u ponašanju

g) autizam

h) postojanje više vrsta i stupnjeva teškoća u psihofizičkom razvoju
se mijenja u:

(1) Inkluzivno obrazovanje – podrazumijeva individualni pristup i prilagođavanje obrazovnog sistema potrebama i mogućnostima učenika, a u svrhu postizanja njegovog punog intelektualnog, socijalnog, emocionalnog, fizičkog i akademskog potencijala.

Stav (2) koji glasi:

Vrste teškoća iz stava (1) ovoga člana su teškoće na osnovu kojih učenik ostvaruje pravo na

primjerene programe školovanja i primjerene oblike pomoći školovanja.

se mijenja u :

(2) Inkluzivno obrazovanje se sprovodi u redovnim školama i/ili odgojno-obrazovnim i rehabilitacionim centrima, u skladu sa potrebama pojedinačnog učenika.

Stav (3) koji glasi:
Posebne nastavne planove i programe za školovanje učenika iz stava (1) ovoga člana i primjeren

oblik pomoći za pojedinog učenika utvrđuje Ministarstvo na prijedlog odgojno-obrazovnih

i rehabilitacionih centara (u daljem tekstu centri).
se mijenja u :

(3) Inkluzivno obrazovanje se ne mora sprovoditi isključivo u redovnoj školi ili u centru, već, prema potrebama učenika, može biti i kombinovano. Učenik treba da počne sa obrazovanjem u redovnoj školi, da se po potrebi obrazuje u centru s ciljem povratka u redovnu školu, kad god je to moguće. 

Briše se stav (4) koji glasi: 

Vrste teškoća iz stava (1) ovog člana, primjeren program školovanja i primjeren oblik pomoći

za pojedinog učenika utvrđuje Ministarstvo.
II

Dodaje se član 67a) koji glasi: Pravo na individualni obrazovni plan 

U članu 67a) se dodaju stavovi koji glase:

(1) Pravo na individualni obrazovni plan (skr. IOP) i  podršku  ostvaruje  učenik kod kojeg se utvrdi potreba za dodatnom podrškom u obrazovanju i odgoju, a zbog teškoća u pristupanju, uključivanju, učestvovanju ili napredovanju u obrazovno-odgojnom radu i kad te teškoće utiču na ostvarivanje ciljeva i zadataka nastave. Vrste navedenih teškoća su:

a) oštećenje vida 

b) oštećenje sluha 

c) poremećaji govorno - glasovne komunikacije i specifične teškoće u učenju 

d) motoričke teškoće 

e) intelektualne teškoće 

f) emocionalne poteškoće  i  poremećaji u ponašanju 

g) autizam 

h) postojanje više vrsta i stupnjeva teškoća u psihofizičkom razvoju 

III

Dodaje se  član 67b. koji glasi:
Odgoj, obrazovanje i rehabilitacija učenika s teškoćama

U članu 67b) se dodaju stavovi:

(1) Odgoj i obrazovanje učenika i mladih s teškoćama je od prioritetnog javnog interesa i sastavni je dio jedinstvenog obrazovnog sistema, te se organizira i provodi u skladu s ovim Zakonom.

(2) Kada učitelj ili nastavnik u konsultaciji sa roditeljem/starateljem , u postupku praćenja napredovanja i ponašanja učenika, utvrdi da učenik ne ostvaruje očekivane ciljeve obrazovanja i odgoja, dužan je o tome obavijestiti stručni tim škole i započeti proces izrade IOP-a. 

(3) Izrada IOP-a se vrši prema Pravilniku o inkluzivnom obrazovanju. Realizacija IOP-a se vrši u redovnim školama i odgojno-obrazovnim i rehabilitacionim centrima. Prostor, oprema i nastavna sredstva u školama i centrima moraju biti prilagođeni učenicima sa teškoćama, u skladu sa individualno-obrazovnim programom i inkluzivnoj nastavi.

(4) Mogućnost prelaska učenika iz centra u redovnu školu, i iz redovne škole u centar određuje se na osnovu zahtjeva škole i/ili roditelja prema centru ili obrnuto. Zahtjev mora biti zasnovan i potkrijepljen evaluacijom odgovarajućeg IOP-a, prema Pravilniku o inkluzivnom obrazovanju.

Izuzetno, na zahtjev roditelja, učenik može biti primljeno u bilo koju ustanovu, bez prethodnih IOP-a.

IV

Član 68 (Odgojno-obrazovni i rehabilitacioni centri) mijenja se  i glasi:

(Odgojno-obrazovni i rehabilitacioni rad s učenicima s teškoćama u redovnim školama)

Stav (1) koji glasi:

Ustanove osnovnog odgoja i obrazovanja za učenike s teškoćama su Centri.
se mijenja u :

(1) Odgojno-obrazovni rad s učenicima s teškoćama se realizira, kad je to moguće, u redovnim osnovnim školama,  kroz provođenje IOP-a prema Pravilniku o inkluzivnom obrazovanju i na osnovu gore navedenih  principa obrazovanja djece sa teškoćama.

Stav (2) koji glasi:
 Odgoj i obrazovanje učenika i mladih s teškoćama je od prioritetnog javnog interesa i sastavni

je dio jedinstvenog obrazovnog sistema, te se organizira i provodi u skladu s ovim Zakonom.
se mijenja u :

(2) Izrada IOP-a se vrši na posebnim obrascima propisanim Pravilnikom.

Stav (3) koji glasi:
Centri mogu funkcionisati i sa manjim brojem odjeljenja uz prethodnu saglasnost nadležnog

ministarstva, a u skladu s odgovarajućim kriterijima.
se mijenja u :
(3) Sprovođenje IOP-a u redovnim školama (IOP1 i IOP2), zavisno od nivoa podrške, vrši stručno osoblje škole samostalno ili u saradnji sa stručnjacima iz centra, uz moguću podršku asistenata, koju određuje ministarstvo na zahtjev škole, u skladu s pedagoškim Standardima i normativima.

Stav (4) koji glasi:

Centri koji obrazuju učenike s teškoćama imaju pravo na posebna budžetska sredstva da bi se

pokrili troškovi produženog stručnog tretmana i školsko okruženje prilagodilo fizičkim

potrebama učenika. Budžetska sredstva pokrivaju sve oblike stručne podrške centara učenicima

s teškoćama koji se realiziraju u redovnim školama.
se mijenja u :

(4) Proces obuke i akreditacije stručnog tima je definisan posebnim Pravilnikom koji donosi ministar.

Dodaju se stavovi (5), (6) i (7) koji glase:

(5)  Škole koje obrazuju učenike s teškoćama imaju pravo na posebna budžetska sredstva da bi  se pokrili troškovi stručne podrške učenicima s teškoćama koji se realiziraju u redovnim školama.

(6) Kako bi se obezbjedila efektivnost primjene IOP-a, pored internog nadzora i evaluacije IOP-a unutar škole, vrši se i eksterni, od strane ministarstva.

(7) Ukoliko rezultati interne i eksterne evaluacije IOP-a u redovnoj školi nisu zadovoljavajući, učenik se upućuje u centar, uz pismenu saglasnost roditelja/staratelja.
V

Član 69 (Odgoj, obrazovanje i rehabilitacija učenika s teškoćama) mijenja se i glasi:

(Odgojno-obrazovni i rehabilitacioni centri)

Stav (1) koji glasi:

U centrima se realizira redovni ili prilagođeni nastavni plan i program za odgoj, obrazovanje

i rehabilitacija učenika s teškoćama, shodno vrsti teškoće.
se mijenja u :

(1)  Osnovni odgoj i obrazovanje za učenike s teškoćama se može odvijati i u Centrima.

Stav (2) koji glasi:

Centar ima status pravnog lica u čijoj se djelatnosti, osim osnovnog odgoja i obrazovanja,

realiziraju i programi drugih nivoa odgoja i obrazovanja, rana intervencija, predškolski odgoj

i obrazovanje, opsevaciono-dijagnostički postupci, radno osposobljavanje, te određivanje

primjerenog oblika školovanja učenika s teškoćama. Za te učenike može biti organiziran

i cjelodnevni boravak.
se mijenja u :

(2)    Centri mogu funkcionisati i sa manjim brojem odjeljenja uz prethodnu saglasnost nadležnog   

        ministarstva, a u skladu s odgovarajućim kriterijima. 

Stav (3) koji glasi:

Centri su nadležni za edukaciju učenika, roditelja, asistenata i nastavnika u redovnim školama

koje pohađaju učenici s teškoćama.
se mijenja u :

(3)  Centri koji obrazuju učenike s teškoćama imaju pravo na posebna budžetska sredstva da bi    

       se pokrili troškovi produženog stručnog tretmana i školsko okruženje prilagodilo fizičkim 

       potrebama učenika.

Stav (4) koji glasi:

Mogućnost prelaska učenika iz centra u redovnu školu, i iz redovne škole u centar određuje se

na osnovu zahtjeva škole, opservacije i obavezujućeg nalaza i mišljenja mobilnog stručnog tima

centra koji daje stručnu podršku u inkluzivnoj nastavi, a sastoji se od defektologa

odgovarajućeg profila, psihologa, pedagoga, a po potrebi i drugih stručnjaka, da bi se omogućio

nesmetani napredak u obrazovanju i socijalizaciji učenika.
se mijenja u :

(4)     U centrima se realizira individualni obrazovni plan  za odgoj, obrazovanje i rehabilitaciju   

  učenika s teškoćama, ukoliko to nije moguće u redovnim školama,  prema Pravilniku o 

  inkluzivnom obrazovanju.

Dodaju se stavovi (5), (6) , (7), (8), (9) i (10) koji glase:

(5)  Centar ima status pravnog lica u čijoj se djelatnosti, osim osnovnog odgoja i obrazovanja, realiziraju i programi drugih nivoa odgoja i obrazovanja, rana intervencija, predškolski odgoj i obrazovanje,  opsevaciono-dijagnostički  postupci,  radno  osposobljavanje,  te  određivanje primjerenog oblika školovanja učenika s teškoćama . Za te učenike može biti organiziran i cjelodnevni boravak.

(6)   Centri su dužni primjenjivati isključivo naučno dokazane metodologije u radu sa učenicima 

       sa teškoćama, uz primjenu validiranih instrumenata za procjenu njihovog stanja i razvoja.

(7)  Kako bi se obezbjedila efektivnost primjene IOP-a, pored internog nadzora i evaluacije IOP-

a unutar centra, vrši se i eksterni, od strane ministarstva.

(8)  Ukoliko rezultati interne i eksterne evaluacije IOP-a u centru nisu zadovoljavajući,  pristupa 

se, uz pismenu saglasnost roditelja/staratelja, modifikaciji programa u skladu sa odgojno-

obrazovnim potrebama učenika, sve dok se postigne mjerljivi napredak učenika.

(9)  Ukoliko su rezultati interne i eksterne evaluacije IOP-a u centru zadovoljavajući, učenik se 

upućuje u redovnu školu gdje bi nastavu trebalo pohađati u potpunosti ili djelimično u kombinaciji sa centrom, u skladu sa njegovim potrebama.

(10) Centri su nadležni za edukaciju učenika, roditelja, asistenata i nastavnika u redovnim 

školama koje pohađaju učenici s teškoćama . 

VI

Član 70 (Odgojno-obrazovni i rehabilitacioni rad s učenicima s teškoćama u redovnim školama) 

mijenja se i glasi:

(Individualno obrazovni plan)

Stav (1) koji glasi:

Odgojno-obrazovni rad s učenicima s teškoćama, odvija se i u redovnim osnovnim školama na

osnovu principa integriranog odgoja i obrazovanja, što znači da svi učenici, uključujući

i učenike s teškoćama na osnovu mišljenja stručnog tima škole i centra koji utvrđuju

psihofizičko stanje djeteta, imaju pravo da budu u odjeljenjima redovne osnovne škole.
se mijenja u :

(1)  Individualno prilagođeni plan i program je  pisani  dokument pripremljen za tačno određenog učenika koji precizira ciljeve koje učenik treba postići tokom postavljenog razdoblja pomoću strategija podučavanja, resursa i podrške neophodnih za ostvarenje tih ciljeva.

Stav (2) koji glasi:

Proces odgoja i obrazovanja u inkluzivnoj nastavi obavlja se uz stručnu podršku defektologa

odgovarajućeg profila, te podrške asistenata za učenike s teškoćama u skladu s pedagoškim

Standardima i normativima.
se mijenja u :

(2) Individualno prilagođeni plan i program se izrađuje i realizuje u redovnim školama i centrima, kroz različite nivoe podrške  prema odgojno-obrazovnim potrebama učenika, prema Pravilniku o inkluzivnom obrazovanju.

Stav (3) koji glasi:

Škola je obavezna da na posebnim obrascima vodi evidenciju o učenicima s teškoćama

koji uključuju zvaničnu primarnu dijagnozu, opis dodatnih teškoća, plan odgojno-obrazovnog

i rehabilitacionog rada, evaluaciju realizovanih aktivnosti uz pomoć stručnog tima centra.
(3) Učenicima s teškoćama koji su završili razred po individualno prilago đenom planu i   

programu,  škola izdaje odgovaraju će dokumente u skladu s pravilnikom iz člana 70. ovog   

Zakona,te Pravilnikom o praćenju, vrednovanju i ocjenjivanju učenika s teškoćama osnovnih i srednjih škola Kantona, koji donosi ministar.

Stav (4) koji glasi:

Inkluzivno obrazovanje u školama se odvija u skladu s Pravilnikom o osnovnoškolskom

i srednjoškolskom obrazovanju učenika s teškoćama u razvoju koji donosi ministar (u daljem

tekstu: pravilnik).

se briše.

VII

Član 71 (Individualno prilagođeni plan i program)
mijenja se i glasi:

(Upis učenika s teškoćama )

Stav (1) koji glasi:
Individualno prilagođeni plan i program izrađuje stručnim tim centra u skladu s utvrđenom

vrstom teškoće (defektolog odgovarajućeg profila, psiholog, pedagog) u saradnji s razrednim

i predmetnim nastavnikom.

se mijenja se u:

(1) Upis učenika s teškoćama u redovne osnovne škole i centre vrši stručni tim tih ustanova shodno Zakonu o osnovnom odgoju i obrazovanju Kantona Sarajevo i na osnovu Pravilnika  o inkluzivnom obrazovanju

Stav (2) koji glasi:

Stručni tim prati realizaciju individualno prilagođenog plana i programa s kojim treba da bude

upoznat i roditelj učenika.

se mijenja se u:

(2) Predsjednika i članove stručnog tima te njihove zamjenike (u daljnjem tekstu: članovi), za svaku školu ili centar, na prijedlog direktora, imenuje upravni  odbor na vremenski period od dvije godine. 

Stav (3) koji glasi:

Stručni tim u redovnoj školi čine: defektolog odgovarajućeg profila iz centra, psiholog, pedagog

ili pedagog-psiholog, nastavnik razredne ili predmetne nastave, te drugi stručnjaci po potrebi.

se mijenja se u:

(3) Komisija je dužna korištenjem validiranih mjernih instrumenata, informacija od

roditelja/staratelja,uvidom u eventualnu medicinsku i svu ostalu prateću dokumentaciju, da izvrši

procjenu obrazovnih potreba učenika sa teškoćama  i utvrđuju vrstu dodatne podrške kroz izradu IOP-a.

  U slučaju potrebe stručna komisija može zatražiti nalaz i mišljenje stručnjaka drugih specijalnosti. 

Stav (4) koji glasi:

Zadaci stručnog tima su: analiza dokumentacije upisanih učenika, određivanje defektološkog,

pedagoško-edukativnog statusa, izrada individualno prilagođenog plana i programa, praćenje

metodičko-didaktičke realizacije, provođenje defektološkog tretmana, saradnja s nastavnicima

i roditeljima i evaluiranje individualno prilagođenog plana i programa. Stručni tim formira

Upravni odbor na prijedlog direktora.

se mijenja se u:

(4) Članovi stručne komisije obavljaju poslove iz prethodnog stava u sklopu redovnih sedmičnih radnih obaveza. Opservacija traje jedan do dva radna dana, a u iznimnim situacijama može trajati i duže.

 U skladu sa najboljim interesima učenika, opservacija ne smije trajati duže od deset radnih dana.

Stav (5) koji glasi:

Učenicima s teškoćama koji su završili razred po individualno prilagođenom planu i programu,

škola izdaje odgovarajuće dokumente u skladu s pravilnikom iz člana 70. ovog Zakona, te Pravilnikom o praćenju, vrednovanju i ocjenjivanju učenika osnovnih i srednjih škola

Kantona, koji donosi ministar.

se mijenja u:

(5) Upis u redovne škole se vrši redovno godišnje, a upis u centre vrši se tokom cijele godine, na osnovu nalaza i mišljenja stručnog tima centra nakon završenog opservaciono-dijagnostičkog procesa iz stava (3). 

Dodaju se stavovi (6), (7) i (8) koji glase:
(6) Ako  u  toku  školovanja  kod  učenika  nastupe  okolnosti  koje prema Pravilniku  zahtijevaju da matična škola uputi učenika  na opservaciono-dijagnostički proces u centar, opservacija se zakazuje u roku od maksimalno 30 dana  od dana prijema zahtjeva i traje jedan do dva radna dana, a u iznimnim situacijama može trajati i duže. Stručni tim centra, nakon procjene potreba učenika, donose preporuku koji je nivo podrške potreban učeniku za nastavak odgojno-obrazovnog procesa u najboljem interesu učenika i uz saglasnost roditelja/staratelja 
(7) Načini, postupci i elementi praćenja, vrednovanja i ocjenjivanja odgojno-obrazovnih postignuća učenika s teškoćama u osnovnoj školi, prava i obaveze učitelja/nastavnika, učenika, razrednika i direktora u provođenju postupaka vrednovanja tokom školske godine te prava i obaveze roditelja/staratelja utvrditi će se na osnovu pravilnika iz stava (5) prethodnog člana.

(8) Odredbe ovog člana ne primjenuju se na odgojno-obrazovne centre. Umjesto ocjena učenici s teškoćama dobijaju pismeni godišnji izvještaj koji opisuje rezultate koje je postigao učenik u realizaciji nastavnog plana i programa i IOP-a, a ukoliko im obrazovanje u odgojno-obrazovnim centrima omogućava da budu ocijenjeni na redovan način, onda im se daju i ocjene.
VIII

Član 72 (Upis učenika s teškoćama)
mijenja se i glasi:
(Eksperimentalni programi za djecu sa teškoćama)

Stav (1) koji glasi:

Upis učenika s teškoćama u redovne osnovne škole i centre vrši stručna komisija shodno

Zakonu o osnovnom odgoju i obrazovanju Kantona Sarajevo i na osnovu Pravilnika

o utvrđivanju psihofizičkog stanja djeteta, učenika te sastavu stručne komisije. Pravilnik donosi

ministar.

se mijenja u:

(1) Škola i centri imaju autonomiju u okviru zakonskih i podzakonskih akata da osmišljavaju, predlažu i realiziraju eksperimentalne programe samostalno ili zajedno sa relevantnim nevladinim sektorom vodeći računa o standardima i održivosti postojećih i primjeni novih oblika i metoda rada u nastavnom procesu za djecu sa teškoćama.

Stav (2) koji glasi:

Predsjednika i članove stručne komisije te njihove zamjenike (u daljnjem tekstu: članovi),

za svaku školu, na prijedlog direktora, imenuje upravni odbor na vremenski period od dvije

godine.

se mijenja u:

(2) Škola i centri mogu provoditi eksperimentalni program kojim se provjerava vrijednost novih obrazovnih sadržaja, IOP-a, oblika i metoda rada, kao i nove nastavne opreme.

Stav (3) koji glasi:

Komisija je dužna pribaviti nalaz i mišljenje ljekara odgovarajuće specijalnosti. U slučaju

potrebe stručna komisija može zatražiti nalaz i mišljenje stručnjaka drugih specijalnosti.

se mijenja u:

(3) Eksperimentalni program sadrži :
a) cilj, zadaću, obrazovne ishode, sadržaj;

b) mjesto i način izvođenja;

c) vrijeme potrebno za realizaciju programa;

d) prostorne, kadrovske i druge uvjete;

e) način stručnog praćenja i vrednovanja programa i

f) finansijska sredstva potrebna za realizaciju programa.

Stav (4) koji glasi:

Članovi stručne komisije obavljaju poslove u vezi s utvrđivanjem psihofizičkoga stanja djeteta

u sklopu redovnih sedmičnih radnih obaveza.

se mijenja  u:

(4) Zbog izuzetne važnosti kontinuiranog rada sa učenicima sa poteškoćama, tokom ljetnjog i zimskog raspusta škole i centri mogu  samostalno ili zajedno sa relevantnim nevladinim sektorom organizovati ljetnje i zimske škole za učenike sa teškoćama.

IX

XVIII NADZOR NAD ZAKONITOŠĆU RADA I STRUČNI NADZOR
Član 113. stav (2) podtačke b) i c) koje glase:

b) pružanje stručne pomoći u planiranju i organizaciji obrazovnog rada, ocjenjivanju

i napredovanju učenika, a posebno nadarenih učenika;

c) praćenje primjene nastavnog plana i programa, odnosno ciljeva i zadataka, sadržaja,

obima, oblika i metoda obrazovnog rada i s tim u vezi njihovo usavršavanje, u skladu

s tehnološkim i razvojem novih savremenih oblika i metoda rada;

se mijenjaju u :

b) pružanje stručne pomoći u planiranju i organizaciji obrazovnog rada, ocjenjivanju

i napredovanju učenika, a posebno učenika sa teškoćama i nadarenih učenika;

c) praćenje primjene nastavnog plana i programa i individualnih obrazovnih planova, odnosno ciljeva i zadataka, sadržaja,obima, oblika i metoda obrazovnog rada i s tim u vezi njihovo usavršavanje, u skladu s tehnološkim i razvojem novih savremenih oblika i metoda rada;

